
 “Vital Araban zehar” programak musika eta umorea eramango ditu asteburu honetan Arabako zazpi herritara 

• Emanaldiak bihar eta larunbatean izango dira Aramaion, Bergondan, Argomanizen, Zurbanon, Gazeon, Arespalditzan eta Urizaharran   
 
Vitoria-Gasteiz, 2026ko ekainak 18.- Bost kuadrillek – Gorbeialdea, Añana, Arabako Lautada, Araialdea eta Kanpezu-Arabako Mendialdea – “Vital Araban zehar” programaren bisita jasoko dute asteburu honetan. Vital Fundazioaren programa da, udako hilabeteetan gure Lurraldeko eta Trebiñuko herrietara kultura jarduerak eramateko. Bihar, ostirala, eta larunbatean, musika, umore ikuskizunak eta abesbatzak izango dira Aramaion, Bergondan, Argomanizen, Zurbanon, Gazeon, Arespalditzan eta Urizaharran.

Aramaiok ostiraleko protagonismo guztia hartuko du. 19:00etan, Sastiñan, RÄ taldearen kontzertua izango da. Raquel Roche abeslariak eta Raül Vera musikari polifazetikoak osatzen dute gasteiztar bikote hori. RÄk minimalismo hertsiaren aldeko apustua egiten du: gitarra, pianoa eta ahotsa, eta bere zuzenekoa elkarrizketa intimo bat bezalakoa da, pop eta soul bertsioen bidez, deseraikiak eta taldearen nortasunaren pean berriro ehundutakoak. 

Larunbatean, ostera, jarduera bizia izango da. Egitaraua 12:00etan hasiko da Bergondako plazan, Goyo Mago ezagunaren Txirriski Mirriski ikuskizunaren eskutik, ilusionismoa eta umore bisuala (clown) uztartzen dituen show interaktiboa. Goyo Muñozek mago jator eta despistatu bati ematen dio bizia, bere trukoak aurrera atera daitezen, txikienen asmamena, araoak eta laguntza beharko dituena. Ordubete geroago, Argomanizko parkean, RÄ taldea igoko da berriro agertokira, herri horretako publikoa animatzeko. 

Arratsaldean, 18:00etan, Zurbanoko elizako plaza La llegada kaleko antzezlan distiratsuaren agertokia izango da. Irratiko erreportari zoro bik begiztatze intergalaktiko baten berri emango dute zuzenean, clown garaikidea, antzerki fisikoa eta adin guztietarako egokia den umore absurdoa erabiliz. Egoera zentzugabeen bidez, Aitor Vinagret eta Inda Pereda aktoreek barre algarak eragingo dituzte, beste galaxia bateko gure bisitarientzat ongietorri gorabeheratsua antolatzen saiatzen diren bitartean.

Gazeok musika aukeratu du, eta, 19:30ean, Gasteiz Big Band taldea herriko kaleetatik ibiliko da. Jazz, swing eta musika garaikideko errepertorioan espezializatutako Euskadiko erreferentziazko musika talde hori dantzarazteko benetako makina horien lehenengo garaiko espiritua aldarrikatzen duten 20 instrumentista profesionalek osatzen dute. Talde klasiko handien tradizioa eta egungo proposamenak uztartzen dituzte, jazzaren eta zuzeneko musikaren dibulgazioaren aldeko apustua egin baitute. Arespalditzan, protagonismoa Bi Hotsak Abesbatza Elkartearentzat izango da, 2018an Laudion sortutako ahots mistoen musika taldearentzat. Beatriz Zurimendi fundatzailearen zuzendaritza artistikoaren pean sortu zen proiektua, kultura deszentralizatzeko eta musika polifonikoa eskualdeko publiko guztiei hurbiltzeko. Bere errepertorioa abesbatza tradizionalaren moldeekin hausteagatik nabarmentzen da, abesbatzarako egokitutako pop eta rock garaikideko konponketen alde egin baitute, euskal folkloreaz eta emakumezko konpositoreen lanez gain. 20:00etan abestuko dute anfiteatroan.

“Vital Araban zehar” ekimenaren asteburua Iñigo Salineroren umorearen eskutik amaituko da. Urizaharreko Toloño jatetxeko terrazan, 20:00etan, euskal eszenako aktore eta umoristarik karismatikoenetakoa arituko da. Aktore eta umorista hori ezaguna da telebistan “Allí abajo” eta “Vaya Semanita” ekoizpen arrakastatsuetan egindako lanagatik. Antzerkia, zinema eta stand-up bakarrizketa uztartzen dituen ibilbidearen emaitza da bere zuzeneko komedia ikuskizun bikaina. Komiko gasteiztarrak show fresko, garratz eta kostunbrista egiten du, non umore absurduak eta inprobisatzeko duen gaitasun harrigarriak etengabeko barre-algarak eta publikoarekin erabateko konplizitatea bermatzen dituzten.

“Vital Araban zehar” ekimenaren XXII. edizioak 103 kultura jarduera eramango ditu aurten Arabako sei kuadrillatako 49 udalerritako 68 herritara (Vitoria-Gasteiz izan ezik) eta Trebiñuko beste hirutara. Musika taldeen 55 kontzertu, 38 antzerki-emanaldi, 5 abesbatza-errezitaldi eta 5 dantza-erakustaldi izango dira ikusgai guztira, bertako artisten eskutik.

